
“Re kwala buka ka Reitz” ho realo Morektoro ya motjha wa UFS 

Bodulo ba Reitz bo sa tumang Kampaseng e Kgolo ya Yunivesithi ya Freistata (UFS) bo tlo bulwa hape.
Sena se tsebisitswe ke Morektoro wa bo 13 ebile  e le Motlatsa Mokanseliri e motjha wa Yunivesithi ya Freistata Profesara Jonathan Jansen, puong ya hae ya hlomamiso mantsiboyeng ana (Labohlano 16, Mphalane 2009) Kampaseng e Kgolo Bloemfontein. 

Profesara Jansen o itse yunivesithi e balta mokgwa w ho kwala buka ka taba ya Reitz, mme ka baka la ho potlaka la kahobotjha, o tla bula bodulo hape mme a bo fetolele ho ba sebaka sa poelano le kahobotjha le toka ya setjhaba bakeng sa baithuti bohle.
Bodulo ba bana ba Reitz bo ile ba hlahella haholo ditabeng tsa kgohlano ya merabe mona kampaseng selemong se fetileng ha video e hlahisa basebetsi ba batsho ba bolotswa e seng ka nnete.
Profesara Jansen o tsebesitse hore jwalo ka sesupo sa poelano ya merabe le tlhokeho ya ho fodisa, yunivesithi e tla hula diqoso kgahlanong le baithuti ba bane ba amehang tabeng ya Reitz mme ha ba tlo etswa letho. “Ka moya ona wa ho atamelana, Yunivesithi e tla nka bohato ba ho mema baithuti bao ho tla qetella dithuto tsa bona mona,” o realo Profesara Jansen. 

Profesara Jansen o hlalositse ho ya pele hore, ho ananela botebo le bothata bo teng tabeng ya Reitz le tlhokeho ya toka bakeng sa setjhaba, yunivesithi ha e tlo kopa tswhwarelo feela empa e tla lefa dihlapiso ho basebetsi ba amehang bakeng sa ditshenyehelo le seriti sa bona.
Profesara Jansen o tsebisitse hape hore haufinyana yunivesithi e tla thakgola seo ba “ba hopolang hore se tla bitswa Reitz Institute for Studies in Race, Reconciliation and Social Justice”.

“Dikgweding tse mmalwa tse fetileng ke etetse mabala a Reitz kgafetsa maitekong a ho utlwisisa hore manyala a mofuta ona a etsahetse jwang mabaleng a sebaka sa thuto e phahameng. Ke dumela hore jwale ke na le karolwana feela ya karabo, mme karabo eo e na le ditlamorao tse bohlokwa bakeng sa ho ya pele phodisong, tshwarelong le toka ya setjhaba kampaseng ya rona le naheng ya rona,” Profesara Jansen o realo.

“Phoso ya tonanahadi e entsweng ka ho manolla taba ya Reitz e bile ho hlalosa ketsahalo ena ho latela bolwetse ba motho ka mong.  Jwale ho nyahlatsa video jwalo ka sehlahiswa sa diapole tse nne tse bodileng ke tlhaloso e bobebe. Video ena e eteletswe pele ke diketsahalo tse ngatangata tsa kgethollo tse neng di hana ho kopangwa ha dibaka tsa bodulo ka merabe haholoholo bodulong ba yunivesithi. Ha se kaofela diketsahalo tsena tse tletseng kgethollo tse ileng tsa fihlela ditsebe tsa baqolotsi; hantlentle, ha e ne e se ka ho hlahiswa pepeneneng ha video, ha ho na motho le ya mong kantle ho yunivesithi ya neng a tlo tseba ka yona,” o realo.

“Ha  mokotaba wa manollo  o sutha ho tloha ho bolwetse ba motho ya le mong ho ya setsong sa sebaka sa thuto, jwale ho hlakile hore bothata ba Reitz ha se feela bothata ba  baithuti ba bane ba tsietsehileng ka tsa morabe. Ntle le pelaelo, ke bothata ba yunivesithi e kgotsofetseng ke maemo a ditaba. Ka baka lena ho hlakile hape hore ditaba tse tebileng tsa kgethollo le lenyatso - le tse ding tse ngata-  di keke tsa rarollwa makgotleng a dinyewe,” o realo. 
“Mang kapa mang ya hlolang tabeng ya Reitz, ke tla tsoha ka Mantaha hoseng ke ntse ke shebane le ditaba tsa kahisano, botjhaba le mathata a ditumelo tse emang tseleng ya phethoho - ntle le haeba re etsa dintho ka mokgwa o sele,” Profesara Jansen o realo. 

